
ДИРЕКЦИЈА ЗА РАДИJАЦИОНА СИГУРНОСТ 
 

Врз основа на член 26-д, став 1, точка 4 од Законот за заштита од јонизирачко зрачење 
и радијациона сигурност („Службен весник на Република Македонија“ бр. 48/02 и 135/07), 
директорот на Дирекцијата за радијациона сигурност, донесе 

 
ПРАВИЛНИК ЗА ФОРМАТА И СОДРЖИНАТА НА ОБРАЗЕЦОТ НА БАРАЊЕТО 
ЗА ИЗДАВАЊЕ НА ДОЗВОЛАТА ЗА ВРШЕЊЕ НА ДЕЈНОСТ СО ИЗВОРИ НА 
ЈОНИЗИРАЧКО ЗРАЧЕЊЕ, ФОРМАТА И СОДРЖИНАТА НА ОБРАЗЕЦОТ НА 

ДОЗВОЛАТА И ЗА НАЧИНОТ И ПОСТАПКАТА ЗА ИЗДАВАЊЕ НА ДОЗВОЛАТА 
 

Член 1 
Со овој правилник се пропишува формата и содржината на образецот на барањето за 

издавање на дозволата за вршење на дејност со извори на јонизирачко зрачење, формата и 
содржината на образецот на дозволата, како и начинот и постапката за издавање на 
дозволата. 
 

Член 2 
Барањето за издавање на дозвола за вршење на дејност со извори на јонизирачко 

зрачење се поднесува на образец со формат А4 во бела боја.  
Барањето за издавање на дозвола за вршење на дејност со извори на јонизирачко 

зрачење за: увоз, извоз, транзит, превоз, дијагностичка и интервентна радиологија, 
стоматолошки рентген апарати, нуклеарна медицина, радиотерапија, индустриска 
радиографија, индустриски мерачи, контрола на пратки, товар и багаж, давање на 
користење/превземање, геолошки испитувања со помош на радиоактивни извори и друга 
дејност со извори на јонизирачко зрачење се поднесува на обрасци: Б1, Б2, Б3, Б4, Б5, Б6, 
Б7, Б8, Б9, Б10, Б11, Б12, Б13 и Б14 кои се дадени во Прилог бр.1, Прилог бр.2, Прилог 
бр.3, Прилог бр.4, Прилог бр.5, Прилог бр.6, Прилог бр.7, Прилог бр.8, Прилог бр.9, 
Прилог бр.10, Прилог бр.11, Прилог бр.12, Прилог бр.13 и Прилог бр.14 кои се составен 
дел на овој правилник. 

Барањето за издавање на дозвола за вршење на дејност со извори на јонизирачко 
зрачење за увоз, извоз и транзит може да се поднесе и во електронска форма согласно 
едношалтерскиот систем за дозволи за увоз, извоз и транзит на стоки. 

 
Член 3 

Дозволата за вршење на дејност со извори на јонизирачко зрачење се издава на образец 
со формат А4 во бела боја. 

Дозволата за вршење на дејност со извори на јонизирачко зрачење се издава на образец 
Д даден во Прилог бр.15 кој е составен дел на овој правилник. 

Дозволата за вршење на дејност со извори на јонизирачко зрачење при увоз, извоз и 
транзит се издава во хартиена форма и електронски согласно едношалтерскиот систем. 

 
Член 4 

Постапката за издавање на дозвола започнува со поднесување на пријава за изворите на 
јонизирачко зрачење и барање за издавање на дозвола за вршење на дејност до 
Дирекцијата за радијациона сигурност, од страна на правното лице, доколку изворите не 
се изземени од постапката за издавање на дозвола за вршење на дејност согласно 
Правилникот за критериуми за изземање на извор на јонизирачко зрачење и исклучување 
на изложеност на дефиниран извор од контрола. 

Пријавата за изворите на јонизирачко зрачење и барањето за издавање на дозвола за 
вршење на дејност правното лице може да ги поднесе истовремено до Дирекцијата за 
радијациона сигурност. 

 
Член 5 

Барањето за издавање на дозвола за вршење на дејност со извори на јонизирачко 
зрачење пополнето заедно со сите потребни документи содржани во нив, правното лице ги 
доставува до Дирекцијата за радијациона сигурност по ист редослед како што е наведено 
во барањето. 

Барањето од став 1 на овој член се доставува со пропратно писмо со основен број од 
деловодникот на правното лице, список на документи кои се доставуваат заедно со 
барањето и изјава за согласност од овластеното лице на правното лице дека ќе ги 
спроведува прописите за заштита од јонизирачко зрачење и радијациона сигурност. 

Барањето од став 1 на овој член се доставува со следната документација во копија: 
1. решение за упис во Централен регистар на Република Македонија; 
2. М1/М2 обрасци за лицата вклучени во дејноста со извори на јонизирачко зрачење 

или договор за работа или договор за вработување со скратено работно време со друг 
работодавач или договор за волонтерство; 

3. дипломи за завршено образование и/или сертификати за завршена обука за 
радијациона заштита; 

4. индивидуален медицински наод за лицата вклучени во дејноста со извори на 
јонизирачко зрачење; 

5. потврда дека лицата вклучени во дејноста со извори на јонизирачко зрачење 
подлежат на индивидуален мониторинг; 

6. извештај за извршен мониторинг на работната средина со извршена проценка на 
степенот на изложеност на јонизрачко зрачење во контролирана и надгледувана зона на 
зрачење и зона за населението; 

7. извештај за извршени тестови за контрола на квалитет на опремата; 
8. доказ дека правното лице има обезбедено редовно сервисирање на опремата; 
9. програма за радијациона заштита, план за радијациони вонредни настани и програма 

за обезбедување на квалитет и контрола на сигурност донесени согласно прописите за 
заштита од јонизирачко зрачење и радијациона сигурност и потпишани од сите лица 
вклучени во дејноста со изворите со што се потврдува дека истите ги прочитале и дека 
работат согласно пропишаното со нив; 

10. проект за заштитата на објектот и просториите во кои се користат извори на 
јонизирачко зрачење согласно прописите за заштита од јонизирачко зрачење и 
радијациона сигурност; 

11. доказ за назначување на одговорно лице за радијациона заштита; 
12. попис на нуклеарен материјал и 
13. доказ за уплата на име трошоци согласно прописите за заштита од јонизирачко 

зрачење и радијациона сигурност. 
Покрај документите од став 3 на овој член, правното лице доставува и други документи 

кои се значајни за вршење на неговата дејност со извори на јонизирачко зрачење по 
сопствена проценка или по барање на Дирекцијата за радијациона сигурност. 

Правното лице треба да ги поседува сите документи доставени до Дирекцијата за 
радијациона сигурност во оригинал. 

Член 6 
Поднесеното барање и сите доставени документи подлежат на проверка и проценка за 

исполнување на условите за вршење на дејност со извори на јонизирачко зрачење земајќи 
ги предвид основните принципи на радијационата заштита.  

Доколку е поднесена комплетна документација се врши проверка и проценка за 
исполнетоста на условите за издавање на дозволата врз основа на доставената 
документација и увидот на лице место кај правното лице за што се составува записник. 

Согласно документацијата и записникот од извршениот увид во зависност од 
исполнување на условите за вршење на дејност со извори на јонизирачко зрачење се 
издава дозволата или се одбива барањето за издавање на дозволата.  

Во случај кога е одобрено издавањето на дозволата за вршење на дејност со извори на 
јонизирачко зрачење правното лице доставува до Дирекцијата за радијациона сигурност 
доказ за уплатени средства за издавање на дозволата за вршење на дејност согласно 
Правилникот за висината на трошоците за издавање на дозволи и лиценци.   

 
Член 7 

Овој правилник влегува во сила осмиот ден од денот на објавувањето во „Службен 
весник на Република Македонија“. 

 
  Бр. 03-1827/2 

24 декември 2009 година                                                                                 Директор, 
     Скопје                                                                                        д-р Румен Стаменов, с.р. 

